
санъат ва адабиёт анчагина ривожланган ва тараққий этган давр эди. 

Ана шу даврда Абулқосим Фирдавсий, Абу Абдулло Рўдакий, Носир 

Хисрав, Юсуф Хос Хожиб, Аҳмад Югнакий, Саккокий, Алишер 

Навоий, Абдураҳмон Жомий, Махмутқули, Огаҳий ва бошқалар, 

ўзларининг бебаҳо асарларига аҳлоқий тушунчаларни ифода этдилар. 

Ана шу даврда яшаб ижод қилган мутафаккирлардан бири Носир 

Хисрав ҳисобланади. 

Шарқ ва Ўрта Осиё маънавий маданиятининг буюк мутафаккири 

Носир ибни  Хусрав ибни Ҳорис-ул-Қубодиёни 1004 йилда 

Кабодиёнда (ҳозирги Тожикистон ҳудудида) туғилган. У Марв ва Балх 

шаҳарларининг мадрасаларида таҳсил олади, ўша даврдаги диний, 

дунёвий билимларни эгаллайди. Носир Хисрав ёшлигиданоқ қатор 

тилларни ва фанларни, жумладан, риёзиёт, таббиёт, фалсафа, фиқҳ, 

тарих, калом, мусиқа ва бошқаларни чуқур ўрганган. Носир Хисрав 

илм-фан ўрганиш билан бир вақтда Салжуқийлар саройида хизматда 

бўлган. Шу даврларда у Шарқнинг буюк файласуфлари Абу Наср 

Форобий, Абу Али ибн Сино, шунингдек, қадимги юнон 

файласуфлари Суқрот, Платон, Аристотелнинг илмий ва фалсафий 

асарларини ўрганган. Кейинчалик мутафаккир обрў ва шуҳратига 

қарамасдан расмий лавозимлардан узоқлашиб, саройни тарк этади. У 

“ҳақиқат ва адолат” излаб Яқин Шарқ мамлакатларига сафарга 

отланади.  

Носир Хисрав 7 йил давомида яъни 1045 йил 16 октябрдан 1052 

йил 23 октябргача сафарда бўлади. шу йиллар давомида Озарбайжон, 

кичик Осиё, Сурия, Фаластин, Миср, Ҳижоз, Мадина, Макка, Басра ва 

бошқа ерларда бўлиб “Сафарнома” асарида буни зикр этади. 

Мутафаккирнинг бизга қадар қуйидаги асарлари етиб келган. 

“Жомеъ-ул-ҳикматайн”, “Рўшноинома”, “Саодатнома”, “Сафарнома”, 

“Дин важҳи”, “Зод-ул-мусофирин”, “Хон-ул-ивон”. 

Носир Хисрав фалсафа, табиатшунослик соҳасига ҳисса қўшиш 

билан бирга ахлоқий-тарбиявий муаммоларга катта эътибор берган. 

Мутафаккир “Саодатнома” ва “Рўшноинома” асарларида инсоннинг 

юксалиши учун ахлоқий-маънавий тарбияни биринчи ўринга қўяди.  

Носир Хисрав “Саодатнома” асарида ахлоқий ва фалсафий 

жиҳатларни кенг ёритиб беради. Бу ҳақда шоирнинг ўзи қуйидаги 

мисраларда буни таърифлаб берган. 

Бигуфтам байт сесад аз дини пок 

Хаме дўшизагони табъу идрок 

Табиат дода оройиш тамомаш 

Хирад карда “Саодатнома” номаш 

 Носир Хисрав “Рўшноинома” асарини Юмғонда яшаган даврида 

ёзади. Бу асарда ҳам “Саодатнома” сингари ахлоқий жиҳатлар кенг 

ёритилган. 

Ўз салафларининг анъанасини давом эттирган донишманд шоир 

одамларни фазилатли, хуш феъл-атворли қилиб шакллантиришда 

ахлоқий қоидалар ва тарбия ҳиссасининг беқиёс эканлигигини 

таъкидлайди. Унингча, аслида одамнинг ёмони бўлмайди, ёмон 

тарбия олган, феълу-атвори яхши ёхуд нолойиқ инсонлар бўлиши 

мумкин. Шундай экан, асосий диққат-эътибор ахлоқий тарбия 

муаммоларига қаратилмоғи лозим. Файласуф шоир ахлоқий 

сифатларни ижобий ва салбий жиҳатларга бўлиб, инсонларни 

ижобий ахлоқий сифатларга эришишга даъват этади. Мазкур фикр 

қуйидаги мисраларда ўз ифодасини топган. 

“Бу зиндонда шерикларинг борки, ул ёронларда ажралиш иложини 

изла,” 

Бири бахиллик, иккинчиси ғазаб, учинчиси харислик, тўртинчиси 

макр, 

Бешинчиси шаҳват, олтинчиси такаббурлик ва ҳасаддир. 

У ёронлардан ўзингга халал етказишдур ишинг, 

Улардан узоқлаш, яхши дўстлар изла, улуғ доно маъруф рафиқлар изла. 

Адаблилик, демак, карам қаноатдир. 

Ким ранж этиш, демак, парҳез, чидамлилик, тоатдир. 

Ўзгаси ҳикматдур, агар оқил эрсанг, 

Уларни узоқлаштир ва буларга ўзлаштириб, итоат қил. 

Мутафаккир талқинича, ахлоқий сифатларни эгаллаш учун, 

авваламбор, одам ўз-ўзини англай олиши лозим. Унингча, хайру-

саховат  ва бахиллик орасидаги фарқни ажрата билиш учун инсон, 

биринчи галда, ўзлигини яхши англаб олиши лозим. Инсон Худони ва 

Коинотни билиб олишни, ўзлигини билиб олишдан бошламоғи 

даркор. Ўз-ўзини англаш орқалигина Мутлақ Вужудни билиб олиши 

мумкин. Бу ғояни Хисрав қуйидагича изоҳлайди: 

Айтганлар, бор, ўзлигингни англа 

Куфру дин, яхши, ёмонни билиб олки, 

Бу йўл ила худо томонга роҳатдир. 

Носир Хисрав тарбия соҳасида меҳнатсеварликка ҳам алоҳида 

эътибор беришни уқтиради. У меҳнат аҳлини улуғлайди. Айниқса 

деҳқонларни самимий муҳаббат билан шарафлаб, “Саодатнома” 

асарида қуйидаги мисраларни баён этади: 

Оламдаги ҳунарлардан деҳқончилик яхшидур, 

Яратувчидан рухсатсиз ҳеч нарса қўзғалмайди. 

Деҳқондан оқибатда бир нарса тўкилур, 

Жаҳондаги шоду ҳуррамлик деҳқондандур. 

 Деҳқонлардан кейинги ўринда ҳунармандларнинг меҳнат-

фаолияти қўйилади. Олим бу тоифа аҳлини хушбахт одамлар деб 

таърифлайди. 

Носир Хисрав очкўзлик, пасткашлик ва иккиюзламачиликни 

қаттиқ қоралайди, уларни инсонийликнинг энг салбий жиҳатлари деб 

ҳисоблайди. Шунинг учун деҳқон ва ҳунармандларни ҳалол меҳнат, 

ҳалол турмуш тимсоли сифатида тасвирлайди.  

Носир Хисрав фикрича: Дунё – бу моддий неъматлар ишлаб 

чиқариладиган макондир, шунинг учун ҳамма мазкур бойликларни 

ишлаб чиқариш билан банд бўлиб, бекорчилар бўлмаслиги керак. 

Эҳтиёжга, қобилиятга яраша ишлаш инсонга бахт-саодат келтириши 

қуйидагича тасвирланади: 

Эзгулик учун яралмиш дунё, 

Яратмасдан яшамоқ ёмон бир одат. 

Имконият ила сен яратурсан, 

Бахту буюкликка ҳам эришурсан. 

Носир Хисрав илм ва маърифатни улуғлаб, ёшларни илм 

ўрганишга чақиради. 

Билим қидиришга урдим бошимни, 

Бекорга ўтказмадим умримни, вақтимни. 

Қайдаки эшитсам илму донишни, 

Эшиги тагида ўлтирдим, маҳкам билиб олдим они. 

Шоир: “Маънавий жиҳатдан улғаймоқчи бўлсанг, мартабанг 

юқори кўтаришни, жаҳоннинг улуғларига яқинлашишни истасанг, 

илм ўрган”, деб таъкидлайди. 

 Файласуф шоир ахлоқий тарбияда устознинг ўрни, хизмати 

беқиёс эканлигини изоҳлаб, қуйидаги мисраларни битган: 

Косибдан шоду-ҳуррам йўқ жаҳонда, 

Ҳунардан яхши дур ҳам йўқ жаҳонда . 

Кимки шогирликка чин дилидан шод, 

Бир куни ўзи ҳам бўлғуси устод. 

Мутафаккир дўст орттиришга ҳам ҳушёр ва эҳтиёткор бўлиш 

кераклигини таъкидлайди. 

“Зи некон нек боши ва-з хасон хас, 

Зидунон дун шавию аз касон-кас 

Яъни “улуғлар билан улуғ бўласан, 

Пасткашлар билан пасткаш, 

Донолар билан доно бўласан”. 

Шундай қилиб, мутафаккир шоир Носир Хисрав “Рўшноинома” 

ва “Саодатнома” асарларида шахснинг комилликка эришишида 

инсоний хислатларнинг ўрни беқиёс эканлигини тасвирлайди. 

